
Cyflwyniad

1.1  Diben y Ddogfen hon

1.	 Mae’r ddogfen hon yn nodi gofynion sylfaenol yr Ysgrifennydd Gwladol 
ar gyfer Aseswyr Ynni o ran anheddau sy’n bodoli. Y prif nod yw rhoi 
gwybod i Aseswyr Ynni am y dulliau a’r safonau proffesiynol y mae 
angen iddynt eu mabwysiadu er mwyn cael eu hachredu a chadw 
eu hachrediad ar gyfer cynhyrchu Tystysgrifau Perfformiad Ynni a’r 
Adroddiadau Argymhellion sydd i gyd-fynd â nhw.

2. 	 Bydd y ddogfen yn sail ddefnyddiol hefyd ar gyfer Gweithredwyr 
Cynlluniau Achredu iddynt ddatblygu prosesau i nodi sut y maent yn 
disgwyl i Aseswyr Ynni, yn eu cynlluniau, gyrraedd y gofynion sylfaenol 
hyn.

3.	 Bydd Gweithredwyr Cynlluniau Achredu yn sicrhau bob amser bod yr 
Aseswyr Ynni a gofrestrwyd gyda nhw yn cydymffurfio â’r gofynion 
sylfaenol hyn, ac mae monitro perfformiad Aseswyr Ynni yn rhan 
hanfodol o’r Cynllun Achredu. 

4. 	 Diben cynlluniau achredu yw sicrhau bod defnyddwyr ac eraill sy’n 
dibynnu ar Dystysgrifau Perfformiad Ynni yn medru cael hyder: yn y 
tystysgrifau; yn yr argymhellion sy’n cyd-fynd â nhw ar gyfer gwelliant 
cost effeithiol; ac yn yr Aseswyr Ynni sy’n gyfrifol am eu cynhyrchu. 

5.	 Yng Nghymru a Lloegr, penderfynodd y Llywodraeth, ar gyfer 
anheddau, bod rhaid i’r Tystysgrifau Perfformiad Ynni a’r Adroddiadau 
Argymhellion sy’n cyd-fynd â nhw, gael eu cynhyrchu gan Aseswyr Ynni 
wedi eu hachredu a fydd yn casglu data a defnyddio meddalwedd a 
gymeradwywyd i’w cynhyrchu. Ar gyfer anheddau sy’n bodoli, bydd y 
feddalwedd a gymeradwywyd yn defnyddio’r dull RdSAP. 

6.	 Mae’r Adran Cymunedau a Llywodraeth Leol yn cadw’r hawl i ehangu’r 
gofynion cyfarwyddyd ar gyfer Aseswyr Ynni i gynnwys y sectorau 
adeiladu o’r newydd ac annomestig yn ddiweddarach.

Diffiniad o Aseswyr Ynni a’u Diben  

7.	 Mae Asesydd Ynni yn unigolyn sy’n aelod o gynllun achredu a 
gymeradwywyd oherwydd ei sgiliau technegol ef/hi a sgiliau personol 
eraill a gall gyhoeddi Tystysgrif Perfformiad Ynni ac Adroddiad 
Argymhellion ar gyfer anheddau mewn modd annibynnol sy’n dderbyniol.

 8.	 Gall amrywiaeth o unigolion ddewis cael eu hachredu fel Aseswyr Ynni i 
anheddau sy’n bodoli:

	 • �syrfewyr adeiladu, archwilwyr ynni, Arolygwyr Cartrefi, priswyr/
gwerthwyr tai, asiantau gosod tai, syrfewyr a gyflogir gan gwmnïau 
cyfleustodau, a’r rhai sy’n chwilio am yrfa newydd. 

9.	 Rhaid i’r gofynion achredu a roddir yn eu lle fod yn ddigonol i sicrhau 
bod adeiladau asesu staff mewnol sy’n eiddo i’r cyflogwyr (neu staff 
darparwyr gwasanaeth ar gontract) yn gweithredu mewn modd sy’n 
ddigon annibynnol, ac felly gellir caniatáu i’r unigolion hyn ddod yn 
Aseswyr Ynni.

10.	 Mae’n ofynnol i Aseswyr fod yn ymwybodol o amrywiaeth o ddogfennau 
allweddol ac yn gyfarwydd â nhw er mwyn cyflawni eu gwaith. Mae’r 
rhain yn cynnwys: 

	 • Yr Offeryn Statudol (S.I. 2007/991)�;

	 • Circular 02/07�;

	 • �The Notice of Approval of the Methodology of Calculation of the 
Energy Performance of Buildings in England and Wales�;

	 • Dull, tybiaethau a chonfensiynau RdSAP�;

	 • �The National Occupational Standard (NOS) for (Domestic) Energy 
Assessors�;

	 a chyfarwyddyd addas arall a ddatblygwyd ar gyfer Aseswyr Ynni 
sy’n cynhyrchu Tystysgrifau Perfformiad Ynni i anheddau sy’n bodoli. 
Enghraifft o hyn yw’r cyfarwyddyd ar effeithlonrwydd ynni mewn 
adeiladau traddodiadol ar gyfer English Heritage – sydd ar ffurf drafft ar 
hyn o bryd. 

11.	 Rhaid i aseswyr a achredwyd:

	 • �fod â chymwysterau addas neu fod yn gymwys i gynhyrchu asesiadau 
ynni;

�	 www.opsi.gov.uk/si/si2007/20070991.htm
�	 www.communities.gov.uk/epbd
�	 www.communities.gov.uk/epbd
�	 www.bre.com
�	 www.assetskills.org

	 • �ddynodi a datrys unrhyw amgylchiadau a all arwain at wrthdaro 
gwirioneddol neu dybiedig rhwng buddiannau perchennog yr adeilad 
neu’r person y derbyniwyd cyfarwyddiadau ganddo ef/hi, ac yn 
gyfochrog â hynny, â Gweithredwr y Cynllun;

	 • �fod â chymwysterau addas i ymdrin â’r cyhoedd ac esbonio diben 
y Tystysgrifau Perfformiad Ynni a’r Adroddiad Argymhellion a’r 
wybodaeth sy’n cael ei chyfleu gan y dogfennau hynny;

	 • �cyrraedd gofynion heb fod yn dechnegol eraill, fel bod yn “bobl addas a 
phriodol”, a dangos trefniadau addas i sicrhau bod gan aelodau neu eu 
cyflogwyr neu’r cynllun ei hun drefniadau i warchod cwsmeriaid a’u bod 
yn eu cynnal; 

	 • �cydymffurfio â holl weithdrefnau gweithredu’r cynllun o ran cynhyrchu 
a chyflwyno Tystysgrifau Perfformiad Ynni, gan gynnwys defnyddio 
fersiwn cywir a gymeradwywyd y feddalwedd a sicrhau bod eu 
gwybodaeth yn gyfredol trwy Ddatblygiad Proffesiynol Parhaus; 

	 • �cydymffurfio â gweithdrefnau sicrwydd ansawdd eu cynllun achredu i 
sicrhau bod y safon ansawdd gofynnol yn cael ei gyrraedd; 

	 • �mabwysiadu gweithdrefn gwyno’r cynllun; 

	 • �oherwydd eu bod yn cael mynediad at wybodaeth am y cleient neu 
ddeiliad yr adeilad y mae’n rhaid ei alw yn ‘Ddata Personol’, sicrhau 
bod darpariaethau perthnasol Deddf Diogelu Data 1998 yn cael eu 
deall a’u gweithredu; 

	 • �gwybod beth yw gofynion y Rheoliadau Iechyd a Diogelwch yn y 
Gwaith cyn belled ag y maent yn berthnasol, a chydymffurfio â nhw;

	 • �cadw at gyfyngiadau ar ddatgelu a ddisgrifir yn y Rheoliadau.

12.	 Yn y cyd-destun hwn, mae “cymwysterau addas” yn cyfeirio at 
unigolyn sydd â naill ai cymhwyster neu brofiad ac addysg blaenorol 
a gymeradwywyd sy’n cyfateb i’r gofynion Safonau Galwedigaethol 
Cenedlaethol sy’n berthnasol i’r alwedigaeth benodol y mae’r unigolyn yn 
chwilio am achrediad ar ei chyfer.

13.	 Rhaid i Aseswyr Ynni hefyd gael gwiriad gan y Biwro Cofnodion 
Troseddol yn unol â’r meini prawf “Pobl Addas a Phriodol” yn y Safonau 
Achredu. 

14.	 Rhoddir rhagor o fanylion am rôl y Gweithredwr Cynllun Achredu yn 
Atodiad A. 

Gweithdrefnau Gweithredu 

15.	 Disgrifir y broses sy’n arwain at i gleient gael Tystysgrif Perfformiad Ynni 
ar gyfer annedd i’w alluogi i’w darparu i ddarpar brynwr neu denant, isod. 

Ymrwymiad gyda’r Cleient 

16.	 Rhaid i Aseswyr Ynni gyfyngu eu gweithgareddau i’r rhai sydd o fewn eu 
medr. 

17.	 Rhaid i Aseswyr Ynni sy’n dymuno cynhyrchu Tystysgrifau Perfformiad 
Ynni ar gyfer fflatiau, anheddau mewn teras ac mewn pâr fod yn 
gyfarwydd â’r gweithdrefnau ar gyfer casglu data cynrychioliadol: 

	 • Defnyddio tystysgrifau ar gyfer anheddau cynrychioliadol; a 

	 • �Defnyddio gwerthoedd cyffredin (gall y rhain fod yn berthnasol i 
anheddau ar wahân hefyd).

18.	 Rhaid i Aseswyr Ynni gyflawni asesiadau ynni gyda gofal a sgil rhesymol.

19.	 Rhaid i Aseswyr Ynni ddynodi a datgelu unrhyw berthynas ariannol 
a/neu bersonol ag eraill sy’n ymwneud â’r trafodyn, er enghraifft pan 
fydd eu cyflogwr hefyd yn comisiynu’r Dystysgrif Perfformiad Ynni. Mae 
datganiad am berthynas yn ymddangos yn y Dystysgrif Perfformiad Ynni 
wedi ei hargraffu.

Cyflawni’r Asesiad Ynni 

20.	 Cyn cynhyrchu Tystysgrif Perfformiad Ynni, rhaid i Asesydd Ynni gael 
Cyfeirif Unigryw (UPRN) a neilltuwyd i’r eiddo o’r Gofrestr.

21.	 Rhaid i’r Asesydd Ynni wneud trefniadau mynediad addas gyda 
pherchennog yr adeilad, ac os yw’n berthnasol, sicrhau bod y tenantiaid 
wedi cael eu hysbysu am yr ymweliad asesu ynni.

22.	 Rhaid i’r Asesydd Ynni ddangos i’r unigolyn fydd yn yr eiddo ar adeg 
yr arolwg pwy ydyw. Os bydd plant neu bobl ifanc dan 16 oed wedi ei 
gadael yn gyfrifol am yr eiddo ar eu pen eu hunain, rhaid i’r Asesydd 
Ynni ohirio’r arolwg nes gall oedolyn cyfrifol fod yn bresennol.

23.	 Rhaid i Aseswyr Ynni gadw at y confensiynau meddalwedd cyfrifo a 
rhaid iddo/iddi lenwi pob maes data yn gywir.

24. 	Rhaid i Aseswyr Ynni wneud cofnodion cywir a darllenadwy o’r data a 
gesglir yn yr eiddo. Rhaid i’r cofnodion yma fod yn ddigon manwl i alluogi 
trydydd person i ddehongli canfyddiadau’r Asesydd Ynni.

25.	 Dylai Aseswyr Ynni wneud a chadw cofnod o bob ymholiad, gohebiaeth 
ac ati parthed asesu a rhoi adroddiad ar eiddo. 

Defnyddio Meddalwedd 

26.	 Bydd y meddalwedd yn gorfod mynd trwy broses gymeradwyo. Rhaid i 
Aseswyr Ynni ddefnyddio meddalwedd a gymeradwywyd yn unig ar gyfer 
cynhyrchu Tystysgrifau Perfformiad Ynni ac Adroddiadau Argymhellion. 

Gwiriadau cydymffurfio â’r cynllun

27.	 Wedi i Dystysgrif Perfformiad Ynni ac Adroddiad Argymhellion gael eu 
cynhyrchu a’u gwirio gan yr Asesydd Ynni, rhaid i’r unigolyn gyflwyno’r 
canlyniadau’n electronig i Weithredwr y Cynllun. 

28.	 Er gwybodaeth: bydd Gweithredwr y Cynllun yn cynnal gwiriad 
cydymffurfio ar Dystysgrifau Perfformiad Ynni a gyflwynwyd gan ei 
Aseswyr Ynni. Os llwyddir yn y gwiriad, bydd Gweithredwr y Cynllun yn 
dyrannu Cyfeirif Adroddiad (RRN) ac yn cyflwyno’r Dystysgrif Perfformiad 
Ynni a’r Adroddiad Argymhellion yn electronig i’r Gofrestr i’w cofnodi. 
Dim ond ar ôl iddynt gael eu cofnodi ar y Gofrestr, ynghyd â dyddiad 
cofrestru, y mae’r Dystysgrif a’r Adroddiad yn ddilys. Bydd Gweithredwr y 
Cynllun wedyn yn hysbysu’r Asesydd Ynni bod y Dystysgrif a’r Adroddiad 
yn ddilys ac y gellir eu rhoi i’r cleient.

Sicrwydd Ansawdd

29.	 Bydd Gweithredwyr y Cynllun yn sicrhau bod y Tystysgrifau a’r 
Adroddiadau yn cael eu cynhyrchu yn rhesymol o gywir a bod Aseswyr 
Ynni yn gweithredu mewn modd proffesiynol. Bydd hyn yn gofyn 
am ddatblygu gweithdrefnau i sicrhau bod gwaith aelodau yn cael ei 
fonitro a’i archwilio. Ar ben hynny disgwylir i Aseswyr Ynni weithredu 
gweithdrefnau sicrwydd ansawdd eu Gweithredwyr Cynllun.

30.	 Er gwybodaeth: Bydd Gweithredwyr Cynlluniau yn disgwyl i 90% o’r 
Tystysgrifau fod o fewn + neu – 5 pwynt SAP a bod 95% o’r Tystysgrifau 
o fewn + neu – 10 pwynt SAP i’r gyfradd a bennwyd gan Asesydd Ynni 
Gweithredwr y Cynllun wrth gynnal gwaith monitro ansawdd.

31.	 Er gwybodaeth: disgwylir i’r Gweithredwyr Cynllun fonitro cyfran o’r 
Tystysgrifau. Os bydd canlyniad yn disgyn y tu allan i’r safon ansawdd, 
rhaid i’r Asesydd Ynni ail gynhyrchu Tystysgrif/Adroddiad diwygiedig a’i 
roi i’r cleient a gwneud yn siŵr bod yr argraffiad diwygiedig yn cael ei 
gofnodi ar y Gofrestr.

32.	 Rhaid i Aseswyr Ynni gydweithredu â’r gweithdrefnau monitro yma a 
sicrhau bod Tystysgrifau, Adroddiadau a nodiadau safle cysylltiedig ar 
gael i’w Gweithredwyr Cynllun.

33.	 Er gwybodaeth: Bydd yr holl Weithredwyr Cynllun yn derbyn yr un 
safonau ansawdd gan yr Adran Cymunedau a Llywodraeth Leol.

Cyflwyniad

Darparu’r Dystysgrif Perfformiad Ynni i’r Cleient 

Darparu’r Dystysgrif Perfformiad Ynni 

34.	 Rhaid i Aseswyr Ynni ddarparu Tystysgrifau ac Adroddiadau i gleientiaid:

	 a) mewn pryd;

	 b) ar y ffurf gywir; a

	 c) �mewn ffordd a gymeradwywyd gan Weithredwr y Cynllun ac sy’n 
dderbyniol i’r cleient.

35.	 Er gwybodaeth: mae’r Rheoliadau1 yn caniatáu eu darparu yn electronig. 
Mae’r Rheoliadau hefyd yn nodi’r gofynion cyfreithiol sy’n cyfyngu ar 
ddatgelu.

36.	 Rhaid i Aseswyr Ynni gadw at weithdrefnau eu Gweithredwr Cynllun ar 
gyfer cywiro Tystysgrifau ac Adroddiadau diffygiol.

 
Dilysrwydd Tystysgrif Perfformiad Ynni 

37.	 Er gwybodaeth: mae Tystysgrifau Perfformiad Ynni yn ddilys am 10 
mlynedd, ar wahân i’r sefyllfa benodol a ganlyn: 

	 Pan fydd annedd yn cael ei rhoi ar y farchnad am y tro cyntaf, rhaid 
i’r Dystysgrif beidio â bod yn ddim hŷn na thri mis. Ond, os bydd yr 
annedd yn cael ei thynnu oddi ar y farchnad ac yna ei rhoi yn ôl, gellir 
defnyddio’r un Dystysgrif cyn belled nad yw yn fwy na 12 mis ers i’r 
Dystysgrif gael ei chynhyrchu ac i’r annedd gael ei rhoi ar y farchnad 
am y tro cyntaf. Os bydd yr annedd ar y farchnad am fwy na 12 mis yn 
barhaus, mae’r Dystysgrif yn parhau yn ddilys.

Gweithdrefn Cwynion a Hawliadau

38.	 Rhaid i Aseswyr Ynni a/neu eu cyflogwyr gael datganiad ysgrifenedig yn 
nodi yn ddiamwys, gyda cherrig milltir y gellir eu diffinio, y gweithdrefnau 
y byddant yn eu dilyn pan fydd cwyn. 

39. 	Rhaid i’r Datganiad gynnwys yr holl brosesau mewnol ac annibynnol 
sydd ar gael i’r achwynydd a dylai fod ar gael pan ofynnir amdano. 
Rhaid i Aseswyr Ynni a/neu eu cyflogwyr gadw at amodau’r Datganiad a 
defnyddio eu hymdrechion gorau i ddatrys cwynion. 

Darparu’r Dystysgrif Perfformiad Ynni i’r Cleient

40.	 Er gwybodaeth: Bydd y Gweithredwyr Cynllun yn darparu gwasanaeth 
cyfryngol/cyflafareddu. Pan na fydd achwynydd yn fodlon ar ganlyniad 
ymchwiliad mewnol, rhaid i’r Asesydd Ynni gydweithredu ag unrhyw 
broses annibynnol a fabwysiadwyd gan Weithredwr y Cynllun.

41.	 Rhaid i bob Asesydd Ynni roi adroddiad i Weithredwr y Cynllun y maent 
yn aelod ohono, ar ffurf a ddynodir gan Weithredwr y Cynllun:

	 • manylion unrhyw gŵyn; a 

	 • deilliannau gweithgareddau datrys cwyn. 

	 Bydd hyn yn cael ei gofnodi yn y Gofrestr Cwynion y disgwylir i bob 
Gweithredwr Cynllun ei sefydlu a’i chynnal. 

Darparu’r Dystysgrif Perfformiad Ynni i’r Cleient

Geirfa 

At ddibenion Tystysgrif Perfformiad Ynni, mae adeilad yn golygu adeilad 
gyda tho a waliau, y defnyddir ynni i dymheru’r hinsawdd o’i fewn, ac mae 
cyfeiriad at adeilad yn cynnwys cyfeiriad at ran o adeilad sydd wedi ei 
ddylunio neu ei newid i’w ddefnyddio ar wahân.

O safbwynt yr Asesydd Ynni, cleient yw’r unigolyn sy’n comisiynu asesiad.

Mae Asesydd Ynni yn berson a achredwyd sy’n gweithredu Asesiad Ynni.

Mae Asesiad Ynni yn golygu paratoi a chyhoeddi tystysgrif perfformiad 
ynni (EPC) a’r adroddiad argymhellion sy’n cyd-fynd â hi (RR), a chynnal 
unrhyw arolygon a wneir ar gyfer cyhoeddi’r Dystysgrif Perfformiad Ynni neu’r 
Adroddiad Argymhellion.

Safonau Galwedigaethol Cenedlaethol yw safonau ar gyfer Aseswyr Ynni 
a gymeradwywyd gan Grŵp Cydlynu’r Deyrnas Unedig o Fyrddau Safonau 
Galwedigaethol Cenedlaethol, fel y’i diwygiwyd o dro i dro.

Meddalwedd yw RdSAP a fwriadwyd i’w defnyddio gan Aseswyr Ynni wrth 
gynhyrchu asesiadau ynni i anheddau sy’n bodoli pan na fydd cynlluniau 
a manylion adeiladu eraill ar gael. Dim ond fersiynau a gymeradwywyd o 
feddalwedd RdSAP y ceir eu defnyddio. Mae’n cynnwys peiriant cyfrifo SAP 
gyda system gofnodi data sy’n cofnodi data yn niffyg gwybodaeth ar sail 
sylwadau asesydd ynni o arolwg gweledol, er y gall data o ffynonellau eraill 
fod yn dderbyniol.

Y gofrestr yw’r gronfa ddata ganolog, sy’n cael ei chreu a’i chynnal gan yr 
Ysgrifennydd Gwladol, i gofnodi tystysgrifau perfformiad ynni ac adroddiadau 
argymhellion. Rhaid i bob dogfen a gofnodir ar y gofrestr gael ei chofrestru 
dan gyfeirif unigryw, ac ni fydd yn cael ei newid wedi cofrestru. Rhaid i 
unrhyw ddogfen neu ddata a gofnodir ar y gofrestr gael eu cadw ar y gofrestr 
am gyfnod o 20 mlynedd o leiaf gan ddechrau ar y dyddiad y cofnodwyd y 
ddogfen ar y gofrestr.

SAP yw’r dull cyfrifo cenedlaethol ar gyfer pennu defnydd ynni ar gyfer 
gwresogi, twymo dŵr a goleuo anheddau.

Geirfa

Atodiad A: Er gwybodaeth 

Rôl Gweithredwr y Cynllun 

Rhaid i Weithredwyr Cynllun ddangos bod y gofynion a ganlyn wedi eu 
cyflawni:

1.	 Sicrhau bod aelodau o’r cynllun yn bobl addas a phriodol i wneud 
asesiadau ynni a’u bod yn gweithredu o fewn y cod ymddygiad priodol; 

2. 	 Sicrhau bod aelodau’r cynllun yn gymwys i gynnal asesiadau ynni;

3. 	 Sicrhau bod gan aelodau’r cynllun yswiriant indemniad addas;

4. 	 Sicrhau bod aelodau’r cynllun yn defnyddio gweithdrefnau gweithredu 
sy’n sicrhau cysondeb a chywirdeb asesiadau ynni;

5. 	 Cynnal gweithdrefnau sicrwydd ansawdd gweithredol;

6. 	 Hwyluso’r broses o ddatrys cwynion yn erbyn aelodau’r cynllun;

7. 	 Sefydlu a chynnal cofrestr o aelodau;

8. 	 Sicrhau cywirdeb ariannol, sefydlogrwydd ariannol a gwytnwch 
gweithredol y cynllun;

9. 	 Caniatáu i’r Adran Cymunedau a Llywodraeth Leol fonitro’r cynllun 
yn achlysurol i sicrhau ei fod yn parhau i gydymffurfio ag amodau ei 
gymeradwyo ac yn sicrhau cydymffurfiad â’r ddeddfwriaeth; 

10. 	Bod systemau gweinyddol a gweithredol addas yn cael eu gweithredu 
mewn ffordd gyson, deg ac agored sy’n cydymffurfio â’r holl 
ddeddfwriaeth.

Atodiad A: Er gwybodaeth


